Nafarroako 2011ko Aurrenkontuetan 4.188,3 milioi ezarri dira berreskuratze ekonomikoa bultzatu eta gizarte gastuari eusteko 

2010eko gastuarekin alderatuta %5,01eko murrizketa egin da, Estatuko beherakada eta autonomia-erkidegoetako batez besteko beherakada baino txikiagoa 

Nafarroako 2011ko Aurrekontu Orokorren Aurreproiektuan 4.188,3 milioi euroko gastua ezarri da. Kopuru hori Nafarroak 2010ean abiatutako berreskuratze ekonomikoa bultzatzera bideratuko da. Modu horretan, enplegua sortu eta gizarte-gastua mantenduko da.

Horiek dira Nafarroako Gobernuak 2011ko aurrekontuen Aurreproiektua onestean finkatutako oinarrizko bi helburuak. Hain zuzen ere, helburu horiek ekonomia eta gizarte politikaren zutabeak dira, gastu gaitasunak behera egin duen arren. Aurrekontua bihar igorriko da Nafarroako Ekonomia eta Gizarte Kontseilura azken horrek irizpena eman dezan, proiektua onetsi eta Foru Parlamentuan aurkeztu aurretik.

Zehatz esanda, Nafarroako 2011ko Aurrekontuetan 2010ekoekin alderatuta %5,01eko beherakada egon da. Álvaro Miranda bigarren presidenteordearen eta Ekonomia eta Ogasun kontseilariaren esanetan, “beherakada albait txikiena izan da, herrialde osorako onetsitako zor publikoaren murrizketa kontuan hartuta”. 2011n, Nafarroak 243,6 milioiko zorpetzea aurreikusi du (BPGd-ren %1,3), 2010ko aurrekontuetan baino 251,5 milioi gutxiago (495 milioi, %2,75). 

Horrez gain, Miranda presidenteordeak esan duenez, “krisi ekonomikoan egindako kudeaketari esker, Nafarroa 2011rako aurrekontuak gutxien murriztu behar dituen autonomia-erkidegoetako bat da. Zehatz esanda, Estatuko murrizketaren batez bestekoa %7,9 da (%15,6 Ministerioen gastua soilik kontuan hartzen bada). Bestalde, autonomia-erkidego guztiek iragarritako murrizketen batez bestekoa %8 eta %9 bitartekoa da, eta Nafarroan %5,01 soilik izango da”.

Aurrekontuen giltzarriak
Nafarroako 2011ko Aurrekontuen bidez aurrekontu-oreka bilatu nahi da eta defizit publikoa murriztu. Miranda kontseilariak azaldu duenez, krisi ekonomikoari diru-kutxa publikoek izandako sarrerak baino benetako gastu handiagoarekin aurre egin ondoren, Nafarroa 2010ean zero defizitera itzuliko da eta hala aurreikusi du 2011ko ekitaldirako ere.

Aurrekontuen bigarren giltzarria enplegua sortzeko jarduera ekonomikoari emandako bultzada da. Ildo horretatik, aurrekontuetan Nafarroa 2012 Planari bultzada berria ematea aurreikusi da, azpiegituretan eta ekoizpen-zuzkiduretan inbertsioak eginda; xede horretarako 259,7 milioi euroko finantzaketa egongo da. Zenbateko horri Planak 2011rako ezarritako aurrekontuz kanpoko finantzaketa gehitu behar zaio (440,6 milioi euro). Hori dela eta, datorren urtean inbertsioaren zifra osoa 700,3 milioi eurotik gorakoa izango da.

Ildo horretatik, aipatzekoa da 2011n Nafarroako Abiadura Handiko Trenaren lanak hasiko direla, eta Foru Gobernuak 43,2 milioi euroko inbertsioa egingo duela. Horrela, lanen hasiera aurreratuko da, eta ADIF 2013an hasiko da ordaintzen.

Inbertsio publikoa jarduera eta enplegua sortzeko motor ekonomikoa izateaz gain, aurrekontuetan apustu indartsua egingo da I+G+b-n inbertitzeko, 137,6 milioi eurotik gora, hau da, ekimen publikoaren BPGd-ren %0,72. Era berean, Enplegu Planak 57,1 milioi euro izango ditu kontsignatuta 2011n eta krisiaren aurkako neurriak garatzeko beste 77,3 milioi euro egongo dira, batez ere, lanpostuak sortzera bideratuta. Krisiaren aurkako beste neurri batzuen artean, aipatzekoak dira gizarte-enplegu babestua mantentzea eta Oinarrizko Errenta jasotzen duten pertsonen kontratazioa sustatzea, langabeen kontratazioa eta prestakuntza sustatzea, ekintzaile berriak babestea, etxebizitzen zaharberritzea bultzatzea, turismo-sektorea bultzatzea, hiriko merkataritza dinamizatzea, lehiakortasun bono berriak ETEentzat, IEN Plana (Ibilgailu Elektrikoa Nafarroan), eta talentua erakartzea.
Nafarroan berreskuratze ekonomikoa sendotzeari esker, Foru Gobernuak gizarte-gastuari eutsiko dio 2011n, eta horixe da Aurrekontuen hirugarren zutabea. Zehatz esanda, Aurrekontuaren %57,8 gizarte-gastura bideratuko da, azken urteetako ehunekorik handiena, eta indarreko aurrekontuak baino puntu bat handiagoa (%56,7). Osasun arloko gastua Aurrekontuaren %23,3 izango da; Hezkuntza arloko gastua 2011ko kopuru osoaren %15,2 baino handiagoa izango da; Gizarte Gaietarako ezarritakoa, %9,1; Etxebizitza arlokoa, %5,4, eta beste gastu batzuk, %4,8. Guztien batura gizarte-gastuaren %57,8 da. 

Aurrekontuen laugarren zutabea Nafarroako toki entitateei emandako bultzada da. Izatez, Departamentuen araberako aurrekontu-banaketan ezarritakoaren arabera, Toki Administraziokoa 2010. urtearekin alderatuta handikuntza izan duen bakarra da: %1,46 igo da.

Eta 2011ko Aurrekontuaren bosgarren zutabea funtsezkoak ez diren gainerako zenbatekoetan izandako aurrezkia da. Izatez, Aurrekontuetara bildutako 3875 gastu-ildoetatik (langileei dagozkienak kontuan hartu gabe), gastua 2.310 ildotan murriztu da, eta horietako 1.762 ildo (%76,3), gastu arruntari dagozkio.

Zifra nagusiak
Nafarroako 2011ko Aurrekontu Orokorren Aurreproiektuak oinarri duen agertoki makroekonomikoaren arabera, 2011n Nafarroako ekonomia berreskuratu egingo da, Foru Komunitatean 2009ko hirugarren hiruhilekotik izandako martxa onari jarraituz, Espainia osoko BPGd-ren hazkunderik handiena izan baitzuen. 

Modu horretan, aurreikuspenen arabera, Nafarroa %1,7 haziko da 2011n, eta enplegua sortzea ere aurreikusi du; urtean %0,7ko batez besteko hazkundea izango du. Bi magnitudeak Espainia osoan baino handiagoak dira. 

Bestalde, Gobernuak, aurreko urtean ez bezala, diru-bilketa berreskuratzea aurreikusi du. Ildo horretatik, Gobernuak zergen bidez %6,9ko sarrera-igoera egotea kalkulatu du. Foru Ogasunari dagozkion bilketaren datuei erreparatuz gero, aldakuntza %7,1ekoa da. 

Hori posible izango da, batez ere, PFEZ egonkortu delako, 2010. urtearekin alderatuta sozietateen gaineko zergak beherakada txikiagoa izango duelako, eta BEZaren eta beste zerga batzuen ondoriozko sarrerak hobetuko direlako, besteak beste, Ondare Eskualdaketen gaineko zergarena, bigarren eskuko etxebizitzak salerosteari lotuta dagoena. 

Modu horretan, sarrera ez-finantzarioen kopuru osoa, hau da, zergak, tasak eta beste sarrera batzuk barruan hartuta, 3.534,6 milioi eurokoa izango da, 2010eko aurrekontuetan baino %1,5 gehiago.

Aurrekontuaren finantzaketa osatzeko, finantza-izaerako sarrerak erabiliko dira, 310,8 milioi euro, 2010ean baino %40,0 gutxiago. Zor publikoaren jaulkipena txikiagoa izateak (243,6 milioi, 2010eko 495 milioien aurrez aurre) azaltzen du beherakada hori. 

Amaitzeko, aurrekontuan gastu fiskalak sartzen dira, 2011n 342,8 milioi eurokoak izango direnak, 2010ean baino %15,7 gutxiago, batez ere, enpresen inbertsioak txikiagoak direlako eta horren ondorioz tributu-izaerako etekinen aurreikuspenak txikiagoak direlako.

Atalen arabera egindako gastuari dagokionez, langileen arloan %4,06ko murrizketa egingo da, 1.145,8 milioi euroraino; gastua eta transferentzia arruntak 2.086,2 milioi eurotan izoztuko dira (%0,44 haziko dira); zuzeneko inbertsioek %12,8 behera egingo dute, 300,8 milioi euroraino; kapital-transferentzia txikiagoak egingo dira, %17,46 behera eginez, 572,4 milioi euroraino; eta gainerako gastuak %16,6 murriztuko dira (zorraren interesak, finantza aktiboak eta eragiketa funtsa), 82,8 milioi euroraino.

Ildo horretatik, aipatzekoa da zorraren interesak ordaintzeko 2011ko Aurrekontuan kopuru osoaren %1,44 soilik erabiliko dela.

Aurrekontua departamentuen arabera
Aurrekontuari departamentuen ikuspuntutik begiratzen bazaio, gastu fiskalak alde batera utzita, aurrekonturik handiena Osasun arloari dagokio, 973,6 milioi eurorekin (2010ean baino %1,33 gutxiago); jarraian Ekonomia eta Ogasun arloa dator, 664,2 milioirekin (%4,92 gutxiago); eta Hezkuntza, 638,3 milioi eurorekin (kasu honetan, beherakada %6,19koa da, batez ere, irakasleen soldata murriztu delako eta, beraz, 20 milioi euro aurreztuko direlako, eta Nafarroa 2012 Planeko lan asko amaitu direlako; hori dela eta, plan horren aurrekontua 2010ean baino 8 milioi gutxiagokoa da).

Familia, Gazteria, Kirol eta Gizarte Gaietako Departamentuak, gastu fiskalik gabe, 324,6 milioiko aurrekontua izango du (%3,5 gutxiago); Lehendakaritza, Justizia eta Barne Departamentuak, 277,3 milioikoa (%3,18 gutxiago); Toki Administrazioak 265,3 milioikoa (2010ean baino %1,46 gehiago); Berrikuntza, Enpresa eta Lan Departamentuak 200,7 milioikoa (%3,5 gutxiago); Herri Lan, Garraio eta Komunikazio Departamentuak 171,1 milioikoa (%4,39 gutxiago); Landa Garapeneko eta Ingurumeneko Departamentuak 163,8 milioikoa (%5,81 gutxiago); Etxebizitza eta Lurraldearen Antolamenduak 72,8 milioikoa (%5,97 gutxiago); Kultura eta Turismo Departamentuak 62,7 milioikoa (%21,74 gutxiago); eta Erakundeekiko Harremanetarako Departamentuak eta Gobernuaren eledunak 12,9 milioikoa (2010ean baino %14,45 gutxiago). Parlamenturako, Ikus-entzunezko Kontseilurako eta Nafarrako Kontseilurako aurrekontua 18,1 milioikoa da, 2010ean baino %4,09 gutxiago.

Moderna Plana
Nafarroako 2011ko Aurrekontu Orokorren Aurreproiektuak aurrekontu-politikei Moderna Plana gehitu die, Nafarroako garapen ekonomikoaren eredu berria bultzatzeko. Zehatz esanda, 33 aurrekontu-programa Moderna Plana dira, hau da, Planaren gidalerroak eta helburuak izango dituzte gauzatzeko orduan.

33 programa horietatik 13k “lehiakortasun modernoa” garatzen dute, 10 “ekonomia berde berrirako” oinarria dira, 8 “talentuaren ekonomiarako” eta 2 programa “osasunaren ekonomiarako”.

2011ko politika fiskala
Aurrekontuen Aurreproiektuarekin batera, Nafarroako Gobernuak Neurri Fiskalen eta Tributu Neurrien 2011ko Legearen Aurreproiektua onetsi du. Ezarritako neurri nagusien artean etxebizitzaren ondoriozko kenkaria mantentzea azpimarratu behar da. Nafarroako Ogasunak egindako kalkuluen arabera, politika horren bidez 128 milioi euro inguruko kenkariak egongo dira PFEZn 2011n.

Horrez gain, zergak ordaintzeko geroratze neurriak mantentzen dira. Nafarroako Ogasunak neurri horiek 2009an ezarri, 2010ean luzatu eta, harrera ona izan dutenez, 2011an ere luzatuko ditu. Gogoan izango denez, 2009an zergen ordainketa geroratzeko 4.829 eskaera egin ziren, batez ere BEZa eta laneko atxikipenak, 109 milioi euro guztira, eta 2010eko urtarriletik abuztura eskaerek %30 egin dute gora.

2011ko berrikuntza fiskalen artean, langileak berriz kokatzeko planei emandako babesa azpimarratu behar da. Neurri horren bidez, kaleratzearen ondoriozko kalte-ordainetik salbuetsita egongo dira 3 urteko epean baino laburragoan berriz kokatzeko planetara biltzen diren langileak.

Gainera, langileen garraiobide publikoaren erabilera sustatuko da, enpresek langileei 1.500 eurora arte ordaintzea ez baita jeneroko errentatzat hartuko.
Nafarroako araudi fiskalak KAISen tributazioa ere aldatuko du. Modu horretan, bazkideek %18 eta %21 bitartean ordainduko dute kapitala ateratzen dutenean. Estatuan bezala, neurri hori 2010eko irailaren 23tik aurrera aplikatuko da.

Neurrien legeak, era berean, jarduera ekonomikoa bultzatzeko neurri bereziak ditu. Horrela, fiskalitate berria ezarri da berrikuntzarako eta ekintzaileentzat, hau da, berrikuntzaren ondoriozko kenkaria hobetu eta kontzeptua zabalduko da; enpresa gazte eta berritzaileei onura fiskalak emango zaizkie likidezia emateko eta inbertsiogileak erakartzeko; I+G+b-ren ondoriozko kenkaria zati batean itzuliko da, atzerritik talentua erakarriko da eta ikerlariak itzultzea sustatuko da, besteak beste.

Era berean, 2011n eta 2012an ETEek sozietate-eragiketetan kapitala handitzea salbuetsita dagoela ezarri da.
Amaitzeko, Neurri Fiskalen eta Tributu Neurrien Legearen Aurreproiektuak 2010ean krisiaren aurkako laguntzetarako ezarritako salbuespenak mantentzen ditu (Renove Auto Navarra, etxetresnak, leihoak, etab.) eta beste salbuespen batzuk gehitzen ditu, hala nola turismo ibilgailuak “prest jartzeko” neurria, etxeko langileen kontratazioa eta “Ekintzailearen Beka”.
